
Dashavatara Stutih 2

દશાવતારસ્તુતિઃ ૨

અશેષવિશ્વવૈચિત્ર્યરચનારુચયે નમઃ ।
માયાગહનગૂઢાય નાનારૂપાય વિષ્ણવે॥ ૧॥
દેવઃ પાયાદપાયાત્ ત્રિભુવનભવનસ્તમ્ભભૂતઃ સ યુષ્મા-
નાયુષ્માન્ યસ્ય ભક્ત્યા પ્રભવતિ પુરુષઃ સ્વર્ગમાર્ગેઽપવર્ગે ।
મત્સ્યઃ કૂર્મો વરાહઃ પુરુષહરિવપુર્વામનો જામદગ્ન્યઃ
કાકુત્સ્થઃ કંસહન્તા સ ચ સુગતમુનિઃ કર્કિનામા   ચ વિષ્ણુઃ॥ ૨॥
આદિ મત્સ્યઃ સ જયતાદ્ યઃ શ્વાસોચ્છ્રવાસિતૈર્જલૈઃ  ।
ગગને વિદધેઽમ્ભોધિં  ગગનં ચ મહોદધૌ॥ ૩॥
તં નમસ્કુર્મહે કૂર્મં યઃ કવાટમસઙ્કટમ્ ।
અતીતસર્વબ્રહ્માણ્ડમવશેષમિવાવહત્॥ ૪॥
વરાહં નૌમિ સાનન્તા યેનોત્ક્ષિપ્તા ક્ષિતિઃ પરમ્ ।
અધોધૃતાર્ધચ્છત્રેવ તલસ્થાર્કાતપાસહા॥ ૫॥
જયાય નૃહરિર્વોઽસ્તુ દૈત્યોરઃ શોણિતાર્ણવે ।
હારમૌક્તિકગર્ભાસ્તાશ્ચેરુર્યન્નખશુક્તયઃ॥ ૬॥
ત્રિવિક્રમોઽસ્તુ ભૂત્યૈ વઃ પ્રાગ્ લઘ્વી મધ્યમા તતઃ ।
યસ્ય પશ્ચાદનન્તાભૂત્ સત્સઙ્ગતિરિવાકૃતિઃ  ॥ ૭॥
અભગ્નં જામદગ્ન્યો વઃ પ્રયચ્છતુ જયોદયમ્ ।
યત્કુઠારકઠોરાગ્નૌ ભૂપાલૈઃ શલભાયિતમ્॥ ૮॥
નૌમિ રામં રિપોશ્ચક્રે યઃ કાઞ્ચનનિભૈઃ શરૈઃ ।
હોમાનલશિખારૂઢમિવ વક્ત્રવનં પુનઃ॥ ૯॥
શૌરિર્જયતિ કંસસ્ય જીવિતપ્રથમાતિથિઃ ।
યશ્ચક્રે ચક્રદાનેન બાણબાહુપ્રતિગ્રહમ્॥ ૧૦॥

દશાવતારસ્તુતિઃ ૨

યસ્ય સભ્રૂભ્રમાકમ્પા મારરામાઃ સસૈનિકાઃ ।
ચક્રુર્ન રાગં ન દ્વેષં સ શાન્ત્યૈ સુગતોઽસ્તુ વઃ॥ ૧૧॥
સ્વચ્છન્દપ્રોચ્છલન્મ્લેચ્છતિમિરોદ્ભેદસચ્છવિઃ ।
કર્કિવિષ્ણુઃ   પ્રકાશાય પ્રભાતાર્ક ઇવાસ્તુ વઃ॥ ૧૨॥
અવતારકથાયુક્ત્યા ભક્ત્યા ભગવતો હરેઃ ।
શ્રીવ્યાસદાસઃ ક્ષેમેન્દ્રઃ કુરુતે સરસાં સ્તુતિમ્॥ ૧૩॥
ઇતિ મહાકવિશ્રીક્ષેમેન્દ્રવિરચિતે દશાવતારચરિતે

દશાવતારસ્તુતિઃ સમાપ્તા॥ (૧।૧-૧૩)

